
ՀԻՄՆԱՎՈՐՈՒՄ
«Ոստիկանության ծառայողների ատեստավորման արդյունքներով հաշվարկվող հավելավճարի չափերը և վճարման կարգը սահմանելու մասին» ՀՀ կառավարության որոշման նախագծի 

1. Ընթացիկ իրավիճակը և իրավական ակտի ընդունման անհրաժեշտությունը.
[bookmark: _Hlk136077106]Նախագծի նախապատրաստման անհրաժեշտությունը պայմանավորված է «Ոստիկանությունում ծառայության մասին» օրենքի 15-րդ հոդվածում կատարված փոփոխություններով, որի 20-րդ մասի համաձայն` Ոստիկանության ծառայողների ատեստավորման արդյունքներով հաշվարկվող հավելավճարի չափերը և վճարման կարգը սահմանվում է Կառավարության որոշմամբ: ՀՀ ներքին գործերի նախարարության ոստիկանությունը որակյալ, բանիմաց և բարեվարք կադրերով համալրելու, կադրերի արտահոսքը համակարգից կանխելու, ոստիկանության ծառայողների համար լրացուցիչ սոցիալական երաշխիքներ նախատեսելու նպատակով նախաձեռնվել է «Ոստիկանությունում ծառայության մասին» օրենքում փոփոխություններ և լրացումներ կատարելու մասին ու «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում լրացումներ կատարելու մասին օրենքների ընդունումը, որոնցով նախատեսվում է ներդնել ՀՀ ոստիկանության ծառայողների ատեստավորման համակարգ: Սույն իրավական ակտի ընդունումը բխում է Ոստիկանության ծառայողների ատեստավորման կապակցությամբ ծագող հարաբերությունների կարգավորման անհրաժեշտությամբ:  
2. Առաջարկվող կարգավորման բնույթը.
Առաջարկվում է հավելավճարի չափի և հավելավճարի տրամադրման կարգի հետ կապված հարաբերությունները կարգավորել սույն նախագծով: Միաժամանակ, ատեստավորման գնահատականի հիման վրա առաջարկվում է սահմանել հավելավճարի համապատասխան չափ՝ <<Գերազանց>> գնահատականի դեպքում՝ աղյուսակով նախատեսված համապատասխան գումարը, <<Լավ>> գնահատականի դեպքում՝ համապատասխան գումարի շուրջ 75 տոկոսը, իսկ <<Բավարար>> գնահատականի դեպքում՝ համապատասխան գումարի շուրջ 50 տոկոսը։ Ոստիկանության պետի տեղակալների պարագայում առաջարկվում է <<Գերազանց>> գնահատականի դեպքում սահմանել հավելավճար 200․000 ՀՀ դրամի չափով, <<Լավ>> գնահատականի դեպքում՝ նշված գումարի 75 տոկոսը, իսկ <<Բավարար>> գնահատականի դեպքում՝ նշված գումարի 50 տոկոսը։ Պարեկային ծառայության համար սանդղակը նախատեսվել է՝ հաշվի առնելով արդեն իսկ առկա աշխատավարձային քաղաքականությունը։
3. Կապը ռազմավարական փաստաթղթերի հետ
Նախագծի ընդունումը բխում է Ազգային ժողովի 2021 թվականի օգոստոսի 26-ի N ԱԺՈ-002-Ն որոշմամբ հաստատված ՀՀ կառավարության (2021-2026թթ.) ծրագրի 1-ին գլխի «Օրենքի և իրավունքի դիկտատուրան, իրավակարգը» պարբերությունից, համաձայն որի   իրավունքի գերակայությունը, օրենքի առաջ բոլոր մարդկանց հավասարությունը, հանցավորության, այդ թվում՝ կոռուպցիայի դեմ արդյունավետ պայքարը ներքին անվտանգության ապահովման կարևոր գործոն են: Անկախ և հանրային վստահություն վայելող դատական համակարգը, արդյունավետ և որակյալ նախաքննությունը, հանրային վստահություն վայելող դատախազությունը, ժամանակակից, շարժունակ ու արհեստավարժ ոստիկանությունը պիտի ապահովեն Կառավարության՝ ժողովրդից ստացած մանդատի իրագործումը:
Նույն ծրագրի 5.4 գլխում նշված է նաև, որ ոստիկանության բարեփոխումների նպատակը ժամանակակից մարտահրավերներին դիմակայող, բարեվարք, մասնագիտացած ու տեխնիկապես հագեցած ոստիկանության վերափոխման միջոցով հասարակական անվտանգության ապահովման նոր որակի ստեղծումն է: Այս նպատակին հասնելու համար անհրաժեշտ է շարունակել սկսված համակարգային բարեփոխումները բոլոր ուղղություններով։
Ոստիկանության բարեփոխումներում կենտրոնական դեր է հատկացված ոստիկանական գործող մասնագիտական կրթական ծրագրերի և պետական կրթական չափորոշիչների վերանայմանն ու կրթական միջավայրի բարեփոխմանը, որը հնարավորություն կտա ոստիկանական ստորաբաժանումները համալրել որակապես նոր և առաջադիմական կրթական ծրագրերով ուսուցում անցած և վերապատրաստված կադրերով, որը բարեփոխումների հաջողման կարևոր գրավականն է:
Այս համատեքստում կարևորում ենք նաև ոստիկանության ծառայողների վերապատրաստման արդյունքներով ատեստավորման օբյեկտիվ հնարավորությունը:
Ոստիկանությունում ծառայության գրավչությունը բարձրացնելու նպատակով համակողմանիորեն վերանայվելու է ոստիկանության ծառայողների վարձատրության հարցը, սահմանվելու է արժանապատիվ վարձատրության չափ, որը մի կողմից գրավիչ կդարձնի ոստիկանությունում ծառայությունը, մյուս կողմից երաշխիք կհանդիսանա ծառայողներին կոռուպցիոն դրսևորումներից հնարավորինս զերծ պահելու հարցում:
 4․ Նախագծի մշակման գործընթացում ներգրավված ինստիտուտները, անձինք և նրանց դիրքորոշումը․
Նախագիծը մշակվել է ՀՀ ներքին գործերի նախարարության կողմից:
5․ Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները․
Նախագծի ընդունմամբ պետական բյուջեում առաջիկա 3 տարիների կտրվածքով կառաջանա շուրջ 25 մլրդ ՀՀ դրամի ծախս, յուրաքանչյուր տարվա համար՝ շուրջ 8.3 մլրդ ՀՀ դրամի չափով։
Միաժամանակ, 2023 թվականի համար ատեստավորման արդյունքներով հաշվարկվող հավելավճարի տրամադրումը կիրականացվի Ոստիկանության խնայված միջոցների հաշվին, իսկ 2024 թվականից սկսած կպահանջվի համապատասխան ֆինանսական միջոցների հատկացում։
6. Ակնկալվող արդյունքը.
Նախագծի ընդունման արդյունքում Ոստիկանությունում կբարձրացվեն ոստիկանության ծառայողների սոցիալական երաշխիքները, ինչը կմեծացնի Ոստիկանությունում ծառայության անցնելու գրավչությունն ու շահագրգռվածությունը, որի արդյունքում էլ Ոստիկանությունը կհամալրվի բանիմաց կադրերով, ինչպես նաև կկանխվի կադրերի արտահոսքը համակարգից:   
